
Түрэл нютагаймни байгаали
Хүхэ ногоон бултайн ургажа,
Хонгор дайдые арюун болгоно.
Голой эрьеэр сэсэг ургажа,
Гоё дэгэл нютагтам үмэдхэнэ. (Бадмаев Б.)

     Ногоон хунжэлɵɵр хушагдаһан зун, янгинама хүйтэн бамбагар сагаан саһатай үбэл, сэсэгээр анхилһан хабар, дулаахан шара намар! 
Иимэ гоё байгаалида юундэ дурлахагүйб?
    Манай Буряад ороной байгаали яһала һайхан ха юм. Хүбшэ тайгаараа, элдэб янзын аршаануудаараа, хүнгэн хүлтэй ангуудаараа, үндэр хадануудаараа, үргэн талануудаараа  хододоо суурхан байдаг.
     Миниишье түрэһэн нютаг  Санага, Буряад ороной байгаалиин дунда, шэмэгэй нэгэн болоно. Захагүй хада уулын хоорондо түрэһэн нютагни нэмжыжэ харагдадаг. Υндэр хада ууланууднай  шэнэһэн, хасуури, хуша, хуһан модоор баян. Тайга соо хоншуухан  гээшэнь! Ганса тэрэнгиин үнэр ямар амтатайгаар анхилнаб даа? Ой тайгамнай үнэтэй сэнтэй ан арьяатанаар, элдэб ургамалнуудаар, жэмэсэнүүдээр суутай юм.  Янзын шубууд хонгёо дуугаа ой тайгаар дууладаг.                            Хүдɵɵ талаһаа арюун тунгалаг  Сэхир уһамнай урдан ерэдэгшье. Элдэб загаһад энэ гол соо собхоролдон тамардаг. Тойроод бэе тамирагаа элүүр болгохо аршаан булагууд бадарна: хоолойн, ханяаданай, гэдэһэнэй, хүл гарай  янзын аршаануудые хүнүүд үбэл зунгүй залажа абадаг. 
   Нютагтамнай олон голнууд, сабшалангууд бии. Υргэн ехэ сабшалангһаа элбэг ургаса хуряажа, адуу малаа тэжээжэ, олон болгожо байдагбди. 
    Зунай һайхан үдэрнүүдтэ би нүхэдɵɵрɵɵ ой ошохо дуратайб. Һэбшээтэй зунай үдэртэ ой шууяха, шубууд элдэб янзын һайхан дуугаа хангюурдажа, шэхэнэй шэмэг болохо. Гоё дуунай доро элдэб янзын жэмэс суглуулан сэнгэдэгбди. Тала газарта гараад ябахада бадма лёнхобо, таба сагаа, шара сэсэг   хоншуухан үнэрɵɵр анхилжа, нюдэ баясуулдаг. Бамбагар ногооной хоорондо  таршаахайнууд собхоролдоно, дээгүүр үнгэ бүриин эрбээхэйнүүд ниидэнэ, шоргоолзонууд яаралдан ажалаа хэнэ. 
   Ямар гоё, ямар баян гээшэб манай нютагай байгаали! Ой модон, үнжэгэн зɵɵлэхэн зүлгэ тала, сэнхир хүхэ уһа голнууд, үндэр набтар хада ууланууд, сэгээн номин огторгой, алтан наран, амитад, шубууд…Энэ хуу байгаали. Манай ажабайдалай таһаршагүй хуби. Бидэ байгаалиин эзэд гээшэбди. Байгаали-  манай нɵɵсэ. Байгаали аршалхадаа, Эхэ ороноо, тоонто нютагаа хамгаалнабди. 
Эхэ байгаали бузарлангүй,  гамтайгаар, нангинаар хандажа ябаял гэжэ уряалнаб! 

